
Naalakkersuisut AIS19-imi ukiunilu missingersuusiorfiusuni misileraanermut 

aningaasaliissutinik 7,5 mio. Kr-inik amerlassusilinnik, aalisakkanik suliffissuit 

nunaqarfinni qerititsivinnik sanaartornissamik annertusaanissamulluunniit atugassatut 

qinnuteqarfigisinnaasaannik immikkoortitsinissamik peqquneqarnissaat pillugu 

Inatsisartuni aalajangiiffigisassatut siunnersuut. Tapiissutit containerinik 

qerititsivinnik nutaanik pisinermut kiisalu aalisakkanik tunisassiorfiit nukissiorfinnut 

attaviliinermut akiliutissaannut, containerinik qerititsivinnik pisinerup Nukissiorfiit 

naammassisinnaasamikkut annertusaanerannut aningaasartuutinut akiliutinut 

atorneqarsinnaassapput. Aningaasanit atorneqartussanngortitanit agguaassinermi 

piffinni suliffissaqartitsinikkut suliniutinik pisariaqartitsinerit isiginiarneqassapput.        

(Inatsisartunut ilaasortaq, Peter Olsen, Inuit Ataqatigiit) 

Nunaqarfinni qerititsiveqarnikkut tunisassiorfeqarnikkullu siuarsaanissanut tunngatillugu, 

Naalakkersuisut aningaasaliissutinik immikkoortitsinissamik peqquneqarnissaat pillugu 

Inatsisartuni aalajangiiffigisassatut siunnersuut, Peter Olsen-ilu qutsavigaarput siunner-

suummik taamatut ittumik qaqitsineranut.  

Naalakkersuisullu akissumminni allannguutissatut saqqummiussaat ilanngullugu imatut 

oqaaseqarfigissavagut Partii Naleqqamiit. 

Nunaqarfinni illoqarfinnilu minnerni tunisassiorfeqarnikkut qerititsiveqarnikkullu il.il. 

siuarsaanissaq pillugu misissuisoqarnissaa tapersersorparput, kaammattuutigerusupparpullu 

uuterivimmik qillertuusiorfeqalersinnaaneranik aamma misissuisoqarnissaa, tassami Nunanit 

allanit qallersuutissat assigiinngitsorpassuit qanormita nalillit eqqunneqartarpat Nunatsinnut, 

assersuut: ammassassuit tomatillit soorlu eqalunnik, saarulliit tinguinik, nataarnanik il.il. 

taarserneqarsinnaagaluartut, Nunaqarfiit arlaat tamakkununnga naleqqussarlugit qillertuu-

sanut uuterivilerlugit, assigiiaarpallaamik tunisassioriaatsinik periuseqaqqunagit. 

Nunatsinni uuteriveqarneq qillertuusiorfinnik ukiut 100-ut matuma siornatigulli tunisassior-

nikkut atugaasimasup eqquteqqinneqarsinnaanera sulissutigineqartariaqarpoq. 

Taamaaliornikkut Nunatta pissarititaanik atorluaaneq anguniarneqarsinnaalluni, Nunatta inui-

salu isertitaqaatigisinnaasaannik. 

Taamatuttaarlu Nunatta pissarititaanik tunisassioriaatsinik assigiinngitsunik nutaaliorsin-

naanermik siunertaqarluni misissuisoqarnissaa kaammattuutigaarput.  

Naalakkersuisullu siunnersuummut allannguutissatut siunnersuutaat tungaviatigut taperser-

lutigu.      

Taamatut oqaaseqarluta siunnersuut aappassaaniinnginnerani ataatsimiititaliamut susas-

saqartumut innersuupparput, ataatsimiititaliallu sulilluarnissaanik kissaallugu.   

Qujanaq 

Henrik  Fleischer 


